Teacher’s notes: Te kimi kupu

Kua rongo koutou i ētahi pitopito kōrero mō ngā reo wairua? Ko ēnei pitopito kōrero e whai ake nei e pā ana ki tētahi āhuatanga pērā. 

Kua rongo kōrero au mō ngā kaitiaki o te moana kei tēnā whānau, kei tēnā whānau, kei tēnā whānau. Ko ēnei pitopito kōrero e pā ana ki tētahi āhuatanga pērā, engari te āhuatanga tuatahi i te wā e ruku kōura ana māua ko taku kuia. 

I mua atu i taku kōrerotanga, tuatahi ka haere au ki te whakareri i ā māua taonga ruku; ko ngā kete hei pupuri i ā māua kōura kua mīa e au, kei te mōhio ētahi o koutou me mimi rā anō ngā kete rā ka whai kaimoana tātou.

Tuarua ko tētahi pōraka huru kia pai ai taku ruku, na, ka whakamau atu au i ngā kōura ki runga i taku pōraka, ā, hei whakamahana hoki i taku tinana, nā te mea i ētahi wā āhua mātaotao te wai nē? Kei te mōhio koutou? Whai atu muri iho o tēnā, he maramara hei takai i taku ringa, kia kore e pērā rawa te motumotu o aku ringa. Auē te mamae hoki.

Na, ko tēnei rangi he rangi tino ātaahua. Ko te wā tēnei o te raumati. Ko tō mātou kāinga noho, kāre anō he tino mamao rawa atu i te moana. E rima meneti noa iho e hīkoi ana, ka tae atu ki te hekenga, ā, e rua meneti noa iho pea tō hekenga kua tae koe ki te taha o te moana. Mārakerake ana tō kite i te tai e hora atu rā.

He wāhanga tēnei i tangohia mai i 'Ngā Pūkōrero o Te Wā 5' nā te Pou Taki Kōrero, 1998. Ko tētahi wāhanga o te kōrero a Henrietta Maxwell nō Te Whānau-a-Ruataupare me Te Aotāwarirangi ki Te Toka a Namu (Te Ākau o Tokomaru).

